
Ramanama Ashtottarashata Ramayanam

రామనామాష్టోత్తరశతరామాయణమ్

శ్రీపతిః  శేషశయనో రక్ష(౧)స్త్రస్తసురస్తుతః   ।
వితీర్ణేష్టాభయవరః   సత్యసన్ధః  సురాశ్రయః  ॥ ౧॥
ఋష్యశ‍ృఙ్గేష్టిసమ్భూతః   సూర్యవంశవిభూషణః ।
చతు(౨)ర్మూతిర్దాశరథిః  కౌసల్యేయోఽతిసున్దరః  ॥ ౨॥
కైకేయీనన్దనో   రామః సుమిత్రానన్దవర్ధనః    ।
లక్ష్మణానుచరో విద్వాన్ వసిష్ఠచ్ఛాత్రసత్తమః    ॥ ౩॥
కౌశికాత్తధనుర్వేదః సర్వశస్త్రాస్త్రవిద్వరః   ।
తాడకా(౩)స్వనిలాహీషుర్మఖప్రత్యూహనాశనః  ॥ ౪॥
సుబాహుప్రాణసంహర్తా  మారీచ(౪)స్మయభఞ్జనః  ।
అహల్యాంహో(౫)నగపవిః శతానన్దస్తవాఞ్చితః   ॥ ౫॥
మహేశ్వరధనుర్భేత్తా జానకీప్రాణవల్లభః   ।
జామదగ్న్యాహఙ్కృతిఘ్నః పితృచిత్తప్రసాధకః  ॥ ౬॥
గుర్వర్థత్యక్తరాజ్యశ్రీర్దారానుజసమన్వితః     ।
సుమన్త్రసూతః  సత్వాఢ్యో వల్కలీ గుహసత్కృతః ॥ ౭॥
భరద్వాజాభ్యనుజ్ఞాతశ్చిత్రకూటకృతస్థితిః    ।
నివాపవిధి(౬)సన్నిష్ఠో భరతార్పితపాదుకః ॥ ౮॥
లబ్ధాత్రిసత్కృతిః   శ్రీమాన్  మునిప్రణతిసాదరః  ।
విరాధోద్ధరణోత్సాహీ  శరభఙ్గ (౭)సభాజితః ॥ ౯॥
సుతీక్ష్ణకృతసత్కారః  కుమ్భసమ్భవపూజితః ।
కృతపఞ్చవటీవాసో జటాయుర్విహితాదరః ॥ ౧౦॥
ఛిన్నశూర్పణఖాఘ్రాణః  ఖరఘ్నో దూషణాన్తకః ।
మాయాస్వర్ణైణమారీచరక్షఃప్రాణాపహారకః   ॥ ౧౧॥

యతిచ్ఛద్మదశగ్రీవ (౮)హృతప్రాణప్రియాఙ్గనః    ।
దయితావిరహాత్యార్త(౯)సర్వకామివిడమ్బకః ॥ ౧౨॥
స్వతాతసఖగృధ్రేన్ద్రసుదురాపగతిప్రదః    ।
కబన్ధబాహుబన్ధచ్ఛిత్   శబరీక్షణ నిర్వృతః ॥ ౧౩॥
పమ్పాతీరస్మృతప్రాణప్రేయసీశోకవిహ్వలః   ।
హనూమద్దర్శనప్రీతః   సుగ్రీవకృతసౌహృదః  ॥ ౧౪॥
ప్రియోత్తరీయభూషేక్షాస్పర్శానన్దనిమీలితః   ।
సప్తతాలభిదుద్దామవాలిహృద్భేదనిష్టురః   ॥ ౧౫॥
సుగ్రీవార్పితరాజ్యశ్రీరఙ్గజాఙ్గదవత్సలః     ।
ప్రియాన్వేషణను (౧౦)న్నర్క్షకుఞ్జరప్లవగర్షభః     ॥ ౧౬॥
(౧౧)స్తుతతీర్ణాబ్ధిదృష్టార్థదగ్ధలఙ్కాఞ్జనాఙ్గజః        ।
నైకర్క్షవానరచమూశతకమ్పితభూనగః   ॥ ౧౭॥
శరణ్యః శరణప్రాప్తబిభీషణకృతోదయః   ।
సేతుకృత్తీర్ణవార్రాశిః   సామార్థప్రహితాఙ్గదః    ॥ ౧౮॥
రక్షఃకక్షమహాదావో మేఘనాదాన్తకానుజః ।
కుమ్భకర్ణాద్రివజ్రేషుర్దశాస్యగజకేసరిః     ॥ ౧౯॥
దత్తదివ్యప్రియోపేతః  పుష్పకాక్రమితామ్బరః  ।
గుహవిశ్లేషతాపఘ్నో  భరద్వాజాప్తసద్వరః ॥ ౨౦॥
భరతప్రియకృద్రాజపౌరగుర్వభిషేచితః   ।
అగస్త్యాదిమహర్షీడ్యః  సర్వప్రాణిహితోద్యతః  ॥ ౨౧॥
కృతప్రజాతికల్యాణో  వ్య(౧౨)సువిప్రాత్మజాసుదః  ।
శత్రుఘ్నఘాతితాత్యుగ్రద్విజారిలవణాసురః   ॥ ౨౨॥
త్రిజగద్గీతసత్కీర్తిరేకదుర్మతినిన్దితః    ।
సంత్యక్త (౧౩)సత్వసమ్పన్నోదారదారసమాగమః ॥ ౨౩॥
ప్రాచేతసాశ్రమప్రాప్తతేజఃకుశలవాత్మజః     ।
అశ్వమేధోత్సవావాప్తవాల్మీకిచ్ఛాత్రనన్దనః   ॥ ౨౪॥
భూయోదివ్యమహీమగ్నమహిలావిరహాతురః ।
పుత్రాష్టకపృథగ్దత్తరాజ్యః     ప్రాజ్యప్రసాదకృత్   ॥ ౨౫॥

శాసనా(౧౪)తిక్రమత్యక్తప్రాణాత్యధికలక్ష్మణః    ।
విహితస్వయశస్తుల్యప్రభఞ్జనసుతస్థితిః    ॥ ౨౬॥
ఆర్కేన్దు (౧౫)భూమి స్వకథాబిభీషణకృతాభయః ।
సుహృద్భరతశత్రుఘ్నసుగ్రీవాత్మగతిప్రదః    ॥ ౨౭॥
సర్వసత్వప్రియః  పౌరస్థితిసన్తానలోకకృత్  ।
విమానారోపితాశేషరాష్ట్రాయోధ్యాజనః  ప్రభుః  ॥ ౨౮॥
పవిత్రసేవ్యచరితో  నిగమాద్య(౧౬)కవిస్తుతః ।
నమన్(౧౭)మయూరముదిరః పుణ్యశ్లోకశిఖామణిః  ॥ ౨౯॥
ఇతి శ్రీరామభద్రస్య   నామ్నామష్టోత్తరం   శతమ్ ।
రామాయణపయోరాశేరుద్ధృతం  పరమామృతమ్ ॥ ౩౦॥
శ్రీరామః  జయతి ॥
ఇతి శ్రీరామనన్దనమయూరేశ్వరకృతం   రామనామాష్టోత్తరశతరామాయణం

సమ్పూర్ణమ్  ।
Footnotes

౧. రక్షోభ్యః త్రస్తాః  సురాః తైః  స్తుతః ।
౨. చతస్రః  రామలక్ష్మణభరతశత్రుఘ్నరూపా మూర్తయోయస్య సః ।
౩.తాడకాయాః అస్వనిలః ప్రాణవాయుః  తస్య అహిరివ సర్ప ఇవ ఇషుర్బాణో
యస్య సః ।

౪. స్మయో దర్పః।
౫.అహల్యాయా అంహాంసి దురితాని తేషాం నగః పర్వతః మహాన్ సమూహ
ఇత్యర్థః , తస్య పవిః వజ్రమివ  ।

౬. నివాపః పితృభ్యో జలాఞ్జలిదానమ్ , తస్య విధిః తస్మిన్ సతీ
నిరతిశయా నిష్ఠా యస్య సః ।

౭. శరభఙ్గేణ  మునినా సభాజితః పూజితః ।
౮.యతిచ్ఛద్మనా కపటయతివేషేణ రావణేన హృతా ప్రాణేభ్యోఽపి  ప్రియా
అఙ్గనా  యస్య సః ।

౯. దయితాయా విరహేణ నితరాం పీడితాః యే నిఖిలాః కామినస్తాన్ విడమ్బయతీతి
తాదృశః ।

౧౦. ప్రియాన్వేషణార్థ  నున్నః ప్రేరితః  ఋక్షకుఞ్జరో  జామ్బవాన్
ప్లవగర్షభాః   వానరశ్రేష్ఠాశ్చ   హనూమత్ప్రభృతయోయేన ।

౧౧.స్తుతః తీర్ణాబ్ధిః   దృష్టసీతారూపార్థః   దగ్ధలఙ్కశ్చ
అఞ్జనాఙ్గజో   హనూమాన్ యేన ।

౧౨. వ్యసవే మృతాయ విప్రాత్మజాయ  అసూన్ దదాతీతి తాదృశః ।
౧౩. సన్త్యక్తః  పరిత్యక్తః  సత్వసమ్పన్నానాం ఆపన్నసత్వానాముదారాణాం చ
దారాణాం సీతాయా ఇతియావత్ భార్యాయాః సమాగమోయేన సః ।

౧౪.శాసనాతిక్రమాదాజ్ఞాభఙ్గాద్ధేతోః     త్యక్తః  ప్రాణేభ్యోఽపి  గరీయాన్
లక్ష్మణః యేన । దృశ్యతాం కథావిజ్ఞానాయ  రామాయణస్యోత్తరకాణ్డస్య
పఞ్చాధికశతతమః సర్గః  ।

౧౫.ఆర్కేన్దుభూమి యావత్ సూర్యః చన్ద్రమాః  పృథివీ చ తిష్ఠన్తి 
తావదిత్యర్థః  ।

౧౬. నిగమైః  ఋగాదిభిః ఆద్యకవినా చ స్తుతః ।
౧౭. నమన్తః భక్తా ఏవ మయూరాస్తేషాం ముదిర ఇవ మేఘ ఇవ
నిరతిశయానన్దజననః  । అథవా కవిపక్షే । నమన ప్రణతో యో
మయూరకవిస్తం మోదయతీతి తచ్ఛీలః ।

